ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈՒԼԻՍԻ 10-Ի N 792-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ
 

1. Ընթացիկ իրավիճակը և իրավական ակտի ընդունման անհրաժեշտությունը
2024 թվականի դեկտեմբերի 4-ին Ազգային ժողովի կողմից երկրորդ ընթերցմամբ և ամբողջությամբ ընդունվել է «Քաղաքացիական ծառայության մասին» օրենքում փոփոխություններ և լրացումներ կատարելու մասին» ՀՕ-475-Ն օրենքը: Հիշյալ օրենքով, ի թիվս այլ փոփոխությունների, վերանայվել են նաև ժամկետային աշխատանքային պայմանագիր կնքելու հիմքերը:
[bookmark: _GoBack]Նախկինում «Քաղաքացիական ծառայության մասին» օրենքում (այսուհետ՝ Օրենք)՝ որպես քաղաքացիական ծառայության պաշտոնը որոշակի ժամկետով զբաղեցնելու հիմք, նախատեսված էր միայն պարտադիր զինվորական ծառայության զորակոչվելու դեպքը, սակայն պահեստազորային կամ զորահավաքային զինվորական ծառայություն իրականացնելու կամ որպես զինվորական ծառայության մեջ չգտնվող անձ (կամավորական)՝ կամավորական հիմունքներով Հայաստանի Հանրապետության պաշտպանության մարտական գործողություներին մասնակցելու դեպքերում նույնպես քաղաքացիական ծառայողներն ազատվում էին աշխատանքային պարտականությունների կատարումից: Գործնականում խնդիր էր առաջանում, քանի որ այդ պաշտոնները չէին համարվում որոշակի ժամկետով թափուր պաշտոններ, հետևաբար չէին կարող զբաղեցվել ժամկետային աշխատանքային պայմանագրով։ Գործնական կիրառման ընթացքում առաջացած խնդրի լուծման նպատակով որպես քաղաքացիական ծառայության պաշտոնը որոշակի ժամկետով զբաղեցնելու հիմք «Քաղաքացիական ծառայության մասին» օրենքում փոփոխություններ և լրացումներ կատարելու մասին» ՀՕ-475-Ն օրենքով սահմանվել է նաև պահեստազորային կամ զորահավաքային զինվորական ծառայություն իրականացնելու կամ որպես զինվորական ծառայության մեջ չգտնվող անձ (կամավորական)՝ կամավորական հիմունքներով Հայաստանի Հանրապետության պաշտպանության մարտական գործողություներին մասնակցելու դեպքերը։ 
Բացի այդ, «Քաղաքացիական ծառայության մասին» օրենքում փոփոխություններ և լրացումներ կատարելու մասին» ՀՕ-475-Ն օրենքով հստակեցվել է իրավակիրառ պրակտիկայում տարընկալումներ առաջացնող Օրենքի 13-րդ հոդվածի 1-ին մասի 7-րդ կետով սահմանված իրավական կարգավորման բովանդակությունը, քանի որ գործնականում հիշյալ հոդվածի 1-ին մասի 7-րդ կետի «օրենքով սահմանված այլ դեպքերում» ձևակերպումը պետական մարմինների կողմից մեկնաբանվում է նաև «օրենքով սահմանված կարգով» պաշտոնի համալրման իրավական հնարավորություն, մինչդեռ «օրենքով սահմանված այլ դեպքերում» ձևակերպումը  ենթադրում է օրենքով ուղղակիորեն սահմանված դեպքի առկայություն:
Վերոնշյալ օրենքում կատարված փոփոխությունների պատշաճ իրացումն ապահովելու համար անհրաժեշտություն է առաջացել համապատասխան փոփոխություններ կատարել նաև «Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ:
 «Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ  փոփոխություն կատարելու մասին» Կառավարության որոշման նախագծի ընդունումը պայմանավորված է նաև մարդկային ռեսուրսների կառավարման տեղեկատվական համակարգի՝ քաղաքացիական ծառայության տեղեկատվական հարթակի շարունակական կատարելագործման և զարգացման անհրաժեշտությամբ, ինչն ուղղված է ներկայումս Քաղաքացիական ծառայության տեղեկատվական հարթակից դուրս իրականացվող մարդկային ռեսուրսների կառավարման գործընթացները թվայնացնելուն։
Քաղաքացիական ծառայության տեղեկատվական հարթակի շարունակական զարգացումը նախատեսված է նաև Հայաստանի Հանրապետության ռազմավարական օրակարգերով։ Այսպես՝ 
Կառավարության 2022 թվականի մայիսի 13-ի թիվ 691-Լ որոշմամբ հաստատված Հանրային կառավարման բարեփոխումների ռազմավարության (այսուհետ՝ Ռազմավարություն) իրագործման Հենասյուն 4-ով նախատեսված՝ «Մարդկային ռեսուրսների կառավարման տեղեկատվական համակարգի (HRMIS) էական վերազինման ու զարգացման անհրաժեշտությունից՝ տվյալների և վերլուծական գործիքակազմերի հագեցման, հանրային ծառայության օրենսդրական կարգավորումների լիարժեք իրացման համար ֆունկցիոնալ գործիքների կատարելագործման տեսանկյունից»  գործողության պատշաճ իրականացմամբ։
Հայաստանի Հանրապետության կառավարության 2021 թվականի նոյեմբերի 18-ի Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին N 1902-Լ որոշմամբ հաստատված «Արժանիքահենք և պրոֆեսիոնալ հանրային ծառայության համակարգի կայացում» նպատակի իրագործման «Մարդկային ռեսուրսների կառավարման թվային ենթակառուցվածքի արդիականացում» միջոցառման կատարման նպատակով Քաղաքացիական ծառայության գրասենյակի կողմից  «Մարդկային ռեսուրսների կառավարման տեղեկատվական գործող համակարգի արդիականացում» գործողության շրջանակներում ապահովվել է մարդկային ռեսուրսների կառավարման տեղեկատվական գործող համակարգի  փոխգործակցումը այլ անհրաժեշտ վարչական տվյալների ռեգիստրների հետ:
Քաղաքացիական ծառայության գրասենյակը, օժտված լինելով քաղաքացիական ծառայության տեղեկատվական հարթակը կառավարելու լիազորությամբ, շարունակաբար կատարելագործում է քաղաքացիական ծառայության  տեղեկատվական հարթակի թվային լուծումները մարդկային ռեսուրսների  կառավարման գործընթացները հեշտացնելու և դրանք առավել թափանցիկ դարձնելու նպատակով։ Նախագծի ընդունմամբ «Քաղաքացիական ծառայության մասին» օրենքի 13-րդ հոդվածով սահմանված ժամկետային աշխատանքային պայմանագրերի կնքման գործընթացը կթվայնացվի՝ նպաստելով համապատասխան մարմինների անձնակազմի կառավարման ստորաբաժանումների աշխատանքի դյուրացմանը և ժամկետային աշխատանքային պայմանագրերի կնքման գործընթացը մեկ համակարգում կենտրոնացնելու միջոցով նաև ժամանակի խնայմանը։
Նախագծով վերանայվել է նաև քաղաքացիական ծառայության պաշտոնը որոշակի ժամկետով զբաղեցնելու համար ժամկետային աշխատանքային պայմանագիր կնքելու գործընթացի ժամկետները, հստակեցվել են ընտրություն կատարելու եղանակները: 

1. Կարգավորման նպատակը
Նախագծային կարգավորումներով քաղաքացիական ծառայության տեղեկատվական հարթակում համապատասխան փոփոխությունների կատարմամբ, ինչպես նաև իրավական ապահովմամբ, «Քաղաքացիական ծառայության մասին» օրենքի 13-րդ հոդվածի 1-ին մասով սահմանված հիմքերի առկայության դեպքում քաղաքացիական ծառայության պաշտոնը որոշակի ժամկետով զբաղեցնելու համար ժամկետային աշխատանքային պայմանագիր կնքելու հետ կապված գործընթացներն ամբողջությամբ թվայնացնելն է, ինչպես նաև «Քաղաքացիական ծառայության մասին» օրենքում փոփոխություններ և լրացումներ կատարելու մասին» ՀՕ-475-Ն օրենքով նախատեսված կարգավորման իրացումն է:

3. Նախագծի մշակման գործընթացում ներգրավված ինստիտուտները և անձինք
«Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ  փոփոխություններ և լրացումներ  կատարելու մասին» կառավարության որոշման նախագիծը մշակվել է Վարչապետի աշխատակազմի քաղաքացիական ծառայության գրասենյակի կողմից:

4. Ակնկալվող արդյունքը 
«Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ  փոփոխություններ և լրացումներ  կատարելու մասին» Կառավարության որոշման նախագծի ընդունմամբ անձնակազմի կառավարման էլեկտրոնային մոդուլի ներդրման միջոցով Մարդկային ռեսուրսների կառավարման տեղեկատվական համակարգի (HRMIS) գործընթացների կառավարման պարզության, թափանցիկության և տվյալների հասանելիության շրջանակներում կապահովվի քաղաքացիական ծառայության պաշտոնը որոշակի ժամկետով զբաղեցնելու համար ժամկետային աշխատանքային պայմանագիր կնքելու հետ կապված հարաբերություններն ամբողջությամբ թվայնացնելու գործընթացը։
Նախագծի ընդունմամբ, պետական համակարգի միասնականության սկզբունքից ելնելով, Մարդկային ռեսուրսների կառավարման տեղեկատվական գործող համակարգն /HRMIS/ կարդիականացվի, անհրաժեշտության դեպքում կապահովվի այլ անհրաժեշտ վարչական տվյալների ռեգիստրների հետ փոխգործելիությունը  հարուստ տվյալների շտեմարաններով և վերլուծական գործիքակազմով։

	5.Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ  փոփոխություններ և լրացումներ  կատարելու մասին» կառավարության որոշման նախագծի ընդունմամբ պետական բյուջեում ծախսերի և եկամուտների էական ավելացումներ կամ նվազեցումներ չեն նախատեսվում։
6.Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2018 թվականի հուլիսի 10-ի N 792-Ն որոշման մեջ  փոփոխություններ և լրացումներ  կատարելու մասին» Կառավարության որոշման նախագծի ընդունումը ուղղակիորեն սահմանված չլինելով ռազմավարական փաստաթղթերով, այդուհանդերձ,   բխում է Հանրային կառավարման բարեփոխումների ռազմավարության իրագործման Հենասյուն 4-ով նախատեսված «Մարդկային ռեսուրսների կառավարման տեղեկատվական համակարգի (HRMIS) էական վերազինման ու զարգացման անհրաժեշտությունից՝ տվյալների և վերլուծական գործիքակազմերի հագեցման, հանրային ծառայության օրենսդրական կարգավորումների լիարժեք իրացման համար ֆունկցիոնալ գործիքների կատարելագործման տեսանկյունից»  գործողության տրամաբանությունից:


